
Dell’AneideCanto iv.





157.




Ntrà sto dire la veddero ’nfilata
Le Dammecelle, e, taffete, caduta;
E le mano, e la spata ’mbriacata
Da lo sango, che ascea da la feruta.
Strillano tutte, oimmè la sfortonata
S’è accisa, oimmè, s’è àccisa, ajuta, ajuta;
E a no momento fanno che se scopra
Pe tutto; e la cetà và sotta sopra.




158.




Li sciabbacche, li trivole, e sospire,
Lo parapiglia de le femmenelle
Pe ogne casa se ’ntesero, e saglire
Lo fracasso ne fanno nfì à le stelle.
Comme si già vedessero trasire
A Cartagene, o à Tiro, e già de chelle
Li nemmice facessero fracasse,
E case, e tempie jessero à sconquasse.




159.




Anna lo ’ntese, e comme ’nzallanuta
Corre, e coll’ogne se straciaje la faccia,
Se deze punia ’n pietto, e sbagottuta,
Pe miezo a lo gran puopolo se caccia.
Sore mia, sore mia ca m’haje traduta,
Và strillanno co sbattere le braccia;
Chesto era chello nè? me la calaste
Sore mia, bene mio ca me gabbaste!




160.




T’haggio addonca io la morte apparecchiata
Co ste legna, sto fuoco, e co st’autare?
De quale, quale cosa io sfortonata
M’haggio primma d’ogn’autra a lametare?
Comme d’Annuccia toa te sì scordata?
Ne, morenno, t’hai fatta accompagnare
Da chella? ah sore, sore mia m’havisse
Portata ’n compagnia sotta l’Abisse.




Idem

